
پریس ریلیز
· [bookmark: _GoBack]نامناسب رویے   اور رکاوٹیں خواجہ سراؤں ، خواتین اور معذور افراد کی عام انتخابات 2018 میں شرکت اور مشاہدے کی راہ میں مزاحم رہیں 
· کولیشن فار انکلیوسو پاکستان کے انتخابی مشاہدے پر مبنی ابتدائی رپورٹ جاری 
اسلام آباد : 25 ستمبر 2018: خواجہ سراؤں ، خواتین اور معذور افراد کی  انتخابی عمل میں سہولت کیساتھ شرکت کیلئے  ترقی پسندانہ قانون سازی اور پالیسی اقدامات اٹھانے کے باوجود معاشرے کے ان طبقات کو عام انتخابات 2018 کے  دوران اپنے  ووٹ  اور  مشاہدہ کاری کے  عمل میں حصہ لینے کے حق  کو  دیگر طبقات کیساتھ برابری کی بنیاد پر استعمال   کرنے کے حوالے سے نامناسب رویوں اور رکاوٹوں کا سامنا  رہا ۔ 
کولیشن فار انکلیوسو پاکستان ( سی آئی پی ) کی طرف سے عام انتخابات 2018 کے مشاہداتی جائزے کے ابتدائی نتائج میں بتایا گیا ہے کہ معذور ووٹروں اور معذور انتخابی مشاہدہ کاروں کیلئے پولنگ سٹیشنز  عموماً ناقابل رسائی تھے تاہم پولیس و سیکیورٹی اداروں کے اہلکاروں  اور  الیکشن کمیشن کے عملے کامعذور افراد کے ساتھ رویہ خاصا مددگار  رہا جس کی وجہ سے معذور افراد کو الیکشنز ایکٹ 2017 کے تقاضوں کے مطابق ووٹ کاسٹ کرنے میں سہولت ملی ۔ ابتدائی رپورٹ کے مطابق معذور افراد کو پوسٹل بیلٹ کے ذریعے ووٹ ڈالنے کی اجازت دیا جانا درست قدم تھا  تاہم پوسٹل بیلٹ حاصل کرنے کے پیچیدہ مراحل کی وجہ سے کئی  معذور افراد نے  اس عمل کو سہولت کی بجائے ایک زحمت قرار دیا۔ معذور ووٹروں کے لیے ترس یا ترحمی پر مبنی رویے کے حوالے سے مزید حقائق تفصیلی رپورٹ کا حصّہ ہوں گے جوانتخابی عمل میں شریک معذور مشاہدہ کاروں اور ووٹرز کے تجربات پر مبنی ہوگی۔  
ابتدائی رپورٹ  کے مطابق اسلام آباد ، لاہور اور کراچی کے پولنگ سٹیشنوں پر قانون نافذ کرنے والے اہلکاروں اور انتخابی عملے نے کوئٹہ اور پشاور کے پولنگ اسٹیشنوں کے مقابلے میں خواجہ سرا ووٹروں سے زیادہ احترام ، تعاون اور ترجیحی رویہ اختیار کیا جبکہ کوئٹہ اور پشاور کے پولنگ سٹیشنوں ایسے ووٹروں کو ہراساں کئے جانے کی اطلاعات بھی موصول ہوئیں ۔ کراچی میں خواجہ سرا مشاہدہ کاروں کو الیکشن کمیشن آف پاکستان کی طرف سے جاری کردہ 25 ایکریڈیٹیشن کارڈز محکمہ داخلہ سندھ نے ضبط کر لئے اور مؤقف اختیار کیا کہ ایسا سیکیورٹی وجوہات کی بنا پر کیا گیا ہے ۔ مطالعاتی جائزے کے مطابق  عام لوگوں اور پولیس کی جانب سےخواجہ سرا مشاہدہ کاروں کو  کئی مقامات پر ان کی صنف کی بنیاد پر ہراسگی کا بھی سامنا کرنا پڑا ۔ 
سی آئی پی نے فری اینڈ فیئر الیکشن نیٹ ورک ( فافن ) کے ماہرین کے تعاون سے  قبل از الیکشن عمل کی مشاہدہ کاری کیلئے 15 تربیت یافتہ اور غیر جانبدار طویل المدّتی مشاہدہ  کار( ایل ٹی اوز ) اور 375 الیکشن ڈے مشاہدہ کار تعینات کئے  تھے۔ طویل المدتی مشاہدہ کاروں نے انتخابات سے قبل سیاسی ماحول کے مشاہدہ کیا جبکہ الیکشن ڈے مشاہدہ کاروں نے عام انتخابات کے دن (25 جولائی) انتخابی عمل کی مشاہدہ کاری کے فرائض سرانجام دیے ۔  الیکشن ڈے مشاہدہ کاروں میں 125 خواجہ سرا ، 125 خواتین اور 125 معذور افراد شامل تھے جنہیں  الیکشن کمیشن آف پاکستان کی جانب سے پولنگ اسٹیشنوں کے مشاہدے کے لیےایکریڈیٹیشن کارڈز جاری کیے گئے تھے۔ 
واضح رہے کہ سی آئی پی خواجہ سراؤں ، خواتین اور معذور افراد کے حقوق کے فروغ کیلئے کوشاں  15 سول سوسائٹی تنطیموں کا اتحاد ہے جوٹرسٹ فار ڈیموکریٹک  ایجوکیشن اینڈ اکاونٹیبلیٹی اسلام آباد کے ساتھ ملحق ہے   ۔ اس اقدام کا مقصد روائتی طور پر نظر انداز کئے جانے والے  ان طبقات کے نمائندوں کو  انتخابات کے  اجتماعی مشاہدے ، تجزیئے اور تبصرے کے قابل بنانا تھا ۔ 
یہ رپورٹ  خواجہ سراوں ، خواتین اور معذور افراد کے بطور انتخابی مشاہدہ کار اور ووٹر کردار کے حوالے سے ان کے تجربات کے ابتدائی جائزے پر مشتمل ہے ۔ مشاہدہ کاروں کی تمام چیک لسٹوں کی وصولی اور تجزیئے کے بعد سی آئی پی انتخابی عمل کے حوالے سے اپنی  مکمل خصوصی رپورٹ جاری کرےگا ۔ 

